























AlIARALDEA

Aiaraldeak bizirik badirau, batetik, eskualdean
bertan errotuta dagoen eta erronka berriei
egokitzeko gaitasuna izan duen lehen sektore
baten taupadei esker izan da, eta, bestetik, 60ko
eta 70eko hamarkadetan eskualdean izandako
industrializazio-prozesuan sorburu duten
enpresa traktoreen taupadei esker.

Azken urteetan, ordea, mantsotu egin dira
eskualdearen oinarri nagusia izan den industria-
sektore horren taupadak. Eskualdean esangura
handia izan duten enpresa batzuk itxi egin dira
(Lipmesa, Valvospain, Guardian, Glavista...), eta
lanpostu berriak suntsitzeko mehatxuak iritsi
zaizkigu orain (Maderas de Llodio eta Tubos
Reunidos). Industria-eremuan gertatzen ari den
lanpostuen galera luze eta amaigabea dirudien
honek eragin zuzena du, nola ez, eskualdeko
hirugarren eta lehen sektoreetan. Izan ere,
Aiaraldeko langabezia-tasa erkidegoan den
bataz bestekoaren bikoitza izateak zuzenean
eragiten du herritarren kontsumo-gaitasunean
eta -ohituretan.

Aiaraldea emergentzia egoeran dago.
Eskualdeko sektore ezberdinetatik, azken urte
hauetan, behin eta berriz ozen aldarrikatu dugun
bezala, eskualdeko egoera sozioekonomikoa
berpiztu beharra dago!

Halere, abestiak dioen bezala, txarrenari onena
atera diogu, eta panorama beltz honetan izan
da argi izpirik: sektore ezberdinen arteko
elkartasuna eta langile-klasearen antolaketa

kolektiboa ditugu adibide. Aiaraldeak ondo
erakutsi du eskualdean badela bertan ikasi, lan
egin eta bizi nahi duen langileria borrokalaria,
eskualdean gertatzen ari den enpleguaren galera
eta bizitzaren prekarizazioaren aurrean makurtu
ordez, altxatu eta bere eskubideak defendatzen
dituena.

Bakarrik ez gara gai, baina ondo asmatu dugu
komunitateak eta kolektibotasunak ematen digun
indarraz baliatzen, SOS Aiaraldea plataforma
horren erakusleiho. Gainera, Euskal Herri

osoan oihartzuna izan duten hamaika ekimen,
mobilizazio eta borrokaren protagonista izan
gara.

Izan ere, 80ko hamarkadan beraien lanpostuen
defentsan borrokatu ziren langileen oinordekoak
gara. Egunero bizitza sostengatzen duten
zaintza-lanetan dihardugun emakumeak gara.

nekazari eta abeltzainak gara. Herriak eta auzoak
bizirik mantentzen ditugun merkatari eta ostalari
txikiak gara. Duela 50 urte auzolanean Amurrion
ikastola sortu genuen guraso utopikoak gara.
Aiaraldean euskaraz ikasi eta lan egin nahi dugun
gazteak gara. Eskualde honetara lanera eta
bizitzera etorri garen etorkinak gara.

Komunitatea gara. Aiaraldea gara!

Guztion artean, euskararen eta Aiaraldearen
taupadak berpiztu ditzagun!




KOOPERATIBAK GARA,
SNES Datera

Kooperatiben eredua sendotzeko lanean ari gara,
Araban enpresa- eta gizarte-garapenerako
erreferentzia izan dadin.

